
таямніц і загадак.

Ніна Галіноўская

На прагулцы
Нібы церам, жоўты скверык. 
Гэй ты, церам-церамок, 
Адчыні свае нам дзверы, 
Адамкні хутчэй замок! 
Ціха шчоўкнуў лісцік-ключык – 
Пад нагамі – дыванок, 
Жоўты, пышны і пявучы.
– Чый ты, церам-церамок?
– Мой. Заходзьце, – кажа восень, – 
Вельмі рада я гасцям.
Вецер казкі мне прыносіць. 
Раскажу іх, дзеці, вам.

Міхась Даніленка

Восень шыла сарафан
Задумала Восень сабе абнову пашыць... I 

перш за ўсё выбрала залацістыя і чырвана-
ватыя колеры: яны ёй больш да твару. Ціха 
хадзіла палямі, пералескамі і падбірала сабе 
на сарафан то трохі чырвані, то залацінак, што 
свяціліся ў лістоце дрэў. I асіны, і грушы аж 
чырванелі ў праменнях ціхага сонца, а клёны 
і бярозы залаціліся сваімі кронамі на ўзлессі.

«Добра было б паЂцеркі* падабраць», – па-
дума ла Восень і ўбачыла рабіну. Гронкі яе 
наліліся чырванню, цяжка звісалі долу. Чым 
не пацеркі?

А потым Восень яшчэ збірала дробненькія 
сінюткія кветачкі верасу, сціплых бяс-
смертнікаў. А ў сваю касу ўпляла трапяткія 
белыя павуцінкі...

– Цяпер, здаецца, усё, – сказала Восень і 
паглядзела ў круглае люстэрка – шырокае 
азярцо.

* ПаЂцеркі – упрыгажэнне, якое жанчыны но-
сяць на шыі.

Авяр’ян Дзеружынскі

Хто вас у школу сабіраў?
Настаўнік першакласнікаў 
Спытаў:
– Хто ў школу вас, 
Скажыце, сабіраў?
Пачуў адказы 
Хутка ён тады:
– Ды мамы, таты, 
Бабкі і дзяды.
– Так ды не так! – 
I падказаць рашыў:
– Хто формы школьныя 
Для вас пашыў?
Хто вам паперы добрай 
Многа даў? 
Хто напісаў вам 
Шмат цікавых кніг? 
У школу хто вас, 
Дзеці, сабіраў,
Вы можаце 
Назваць усіх?

Яніна Жабко

Залатая казка
Нам гасцінна дзверы 
Восень адчыняе. 
У залатую казку
ВеЂтла* запрашае.

У садах наўкола 
Яблыкі паспелі. 
Пацеркі каліны 
Зноў зачырванелі.

У вярбы над рэчкай 
Залацяцца косы. 
I гараць на травах 
Восеньскія росы.

Шые восень казку 
Срэбнай павуцінкай. 
Мы ідзём у казку 
Залатой сцяжынкай.

* ВеЂтла – тое, што і ветліва.

Яніна Жабко

Восень вераснёвая
Хораша прыбралася 
Восень вераснёвая. 
У бярозкі-модніцы 
Сукеначка новая.

Тонкія рабіначкі
Пад ветрам схіляюцца,
Ягадныя гроначкі 
Сокам наліваюцца.

Макавінка клёна 
Чырвона-барвоЂвая*... 
Так вось апранаецца 
Восень вераснёвая.

* БарвоЂвая – вельмі чырвоная.

Васіль Жуковіч

Маладая восень
Залатыя стужкі 
на бярозцы мілай. 
Хутка, хутка птушкі 
паляцяць у вырай.
I вятры крутыя 
гучна загамоняць, 
воблакі густыя 
неба запалоняць.
А пакуль што – проЂсінь* 
між аблокаў белых. 
Маладая восень 
толькі прыляцела.

* ПроЂсінь – сіняе адценне ў афарбоўцы  
чаго-небудзь.

